ՀԻՄՆԱՎՈՐՈՒՄ

<<<<ՋԻԹԵՔ ՔՆՍԱԼԹ ԳՄԲՀ>>, << ԷՍԱՐՓԻ ՇՆԱՅԴԵՐ ԸՆԴ ՓԱՐԹՆԵՐ ԻՆԺԵՆՅՈՐ-ՔԸՆՍԱԼԹԻՆԳ ՍՊԸ>> ԵՎ <<ՍԱՖԵԺ>> ԸՆԿԵՐՈՒԹՅՈՒՆՆԵՐԻՆ ԼԻՑԵՆԶԱՎՈՐՄԱՆ ԵՆԹԱԿԱ ԳՈՐԾՈՒՆԵՈՒԹՅՈՒՆ ԻՐԱԿԱՆԱՑՆԵԼՈՒ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ>> ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
Իրավական ակտի ընդունման անհրաժեշտությունը                          

<<<<ՋԻԹԵՔ ՔՆՍԱԼԹ ԳՄԲՀ>>, <<ԷՍԱՐՓԻ Շնայդեր ընդ Փարթներ Ինժենյոր-Քընսալթինգ ՍՊԸ>> և <<ՍԱՖԵԺ>> ընկերություններին լիցենզավորման ենթակա գործունեություն իրականացնելու թույլտվություն տալու մասին>> Հայաստանի Հանրապետության կառավարության որոշման նախագծի (այսուհետ՝ Որոշման նախագիծ) ընդունումը պայմանավորված է <<Կոմունալ ենթակառուցվածքների Ծրագիր II-Փուլ 3>> ներդրումային ծրագրի (այսուհետ՝ Ծրագիր) շրջանակներում <<քաղաքաշինական փաստաթղթերի մշակում (բացառությամբ փորձաքննության)>> և <<շինարարության որակի տեխնիկական հսկողություն>> գործունեության տեսակների իրականացման թույլտվություն տրամադրելու անհրաժեշտությամբ:
Ընթացիկ իրավիճակը և խնդիրները
ՀՀ կառավարությունը և Գերմանիայի Դաշնային Հանրապետությունը կնքել են ֆինանսական համագործակցության համաձայնագիր (Միջպետական համաձայնագիր), որի նպատակն է ֆինանսավորել Ծրագիրը (նախկին տարածքային ջրային ընկերությունների սպասարկման տարածքում՝ «Շիրակ-ջրմուղկոյուղի» ՓԲԸ (Շիրակի մարզ), «Լոռի-ջրմուղկոյուղի» ՓԲԸ (Լոռու մարզ), «Նոր Ակունք» ՓԲԸ (Արմավիրի մարզ) և «Հայջրմուղկոյուղի» ՓԲԸ (Վայոց Ձորի, Սյունիքի և Գեղարքունիքի մարզեր): Մասնավորապես՝ Ծրագրի իրականացման նպատակով կնքվել են ֆինանսական համաձայնագրեր` ՀՀ կառավարության և Գերմանիայի Զարգացման Բանկի  (KfW), Եվրոպական Ներդրումային Բանկի (EIB), Եվրոպական Միության Հարևանության Ներդրումային Գործիքի (NIF) միջև:

«Կոմունալ ենթակառուցվածքներ Ծրագիր II-Փուլ 3»-ի նպատակն է վերանորոգել, նորացնել և ընդլայլնել ջրամատակարարման և ջրահեռացման համակարգերը: Ծրագրի նպատակների իրականացման համար ի թիվս այլոց անհրաժեշտ է իրականացնել  ջրամատակարարման և ջրահեռացման համակարգերի նախագծման և շինարարության որակի հսկողության ծառայություններ (այսուհետ՝ «Ծառայություններ»): 

Հիշյալ Ծառայությունների իրականացման համար կնքվել են ստորև թվարկված պայմանագրերը  (այսուհետ՝ «Պայմանագրեր»)՝

Լոտ-1:«Շիրակ-ջրմուղկոյուղի» ՓԲԸ սպասարկման տարածքում գտնվող ջրամատակարարման ցանցերի և ջրահեռացման համակարգերի նախագծում, տեխնիկական և հեղինակային հսկողություն, CIP II-P3-SH,  

Լոտ-2/1:«Լոռի-ջրմուղկոյուղի» ՓԲԸ և Լոտ-2/2: «Նոր Ակունք» ՓԲԸ սպասարկման տարածքում գտնվող ջրամատակարարման ցանցերի և ջրահեռացման համակարգերի նախագծում, տեխնիկական և հեղինակային հսկողություն, CIP II-P3-L-NA,
Լոտ-3:«Հայջրմուղկոյուղի» ՓԲԸ սպասարկման տարածքում գտնվող ջրամատակարարման ցանցերի և ջրահեռացման համակարգերի նախագծում, տեխնիկական և հեղինակային հսկողություն, CIP II-P3-AWSC
(2017 թվականի հունվարի 1-ից «Շիրակ-ջրմուղկոյուղի», «Լոռի-ջրմուղկոյուղի», «Նոր Ակունք» և «Հայջրմուղկոյուղի» ՓԲԸ-ների ջրամատակարարման և ջրահեռացման գործառույթների իրականացման դադարեցման արդյունքում Սահմանված կարգով ձեռնարկվում են կնքված Պայմանագրերում համապատասխան փոփոխությունների կատարման միջոցառումներ՝ նշված ընկերությունների պայմանագրային պարտավորությունները ՀՀ ԷԵԲՊՆ ջրային տնտեսության պետական կոմիտեի <<Ջրային տնտեսության ԾԻԳ>> ՊՀ-ին փոխանցելու նպատակով): 
Այսպես՝ նախատեսված աշխատանքները պետք է իրականացնեն՝ Լոտ-1-ով՝ «ՋԻԹԵՔ ՔՆՍԱԼԹ ԳՄԲՀ» (Գերմանիայի Դաշնություն) ընկերությունը, Լոտ-2/1-ով և Լոտ-2/2-ով՝ «ԷՍԱՐՓԻ Շնայդեր ընդ Փարթներ Ինժենյոր-Քընսալթինգ ՍՊԸ» (Գերմանիայի Դաշնություն) ընկերությունը և Լոտ-3-ով ՝ «ՍԱՖԵԺ» (Ֆրանսիայի Հանրապետություն) ընկերությունը:


«Լիցենզավորման մասին» ՀՀ օրենքի  43-րդ հոդվածի 2-րդ մասի աղյուսակ 17-րդ կետի 1-ին և 3-րդ ենթակետերի համաձայն քաղաքաշինական փաստաթղթերի մշակումը, փորձաքննությունը և շինարարության որակի տեխնիկական հսկողությունը  հանդիսանում են լիցենզավորման ենթակա գործունեություն: 


«Լիցենզավորման մասին» ՀՀ օրենքի 7-րդ հոդվածի 6.1-րդ մասի համաձայն՝ օտարերկրյա իրավաբանական անձինք ՀՀ կառավարության որոշմամբ կարող են իրականացնել օրենքով նախատեսված լիցենզավորման ենթակա գործունեություն օտարերկրյա պետությունների կողմից տված համապատասխան լիցենզիայի առկայության դեպքում: 

Հիմք ընդունելով վերոգրյալն առաջարկվում է «ՋԻԹԵՔ ՔՆՍԱԼԹ ԳՄԲՀ» (Գերմանիայի Դաշնություն), «ԷՍԱՐՓԻ Շնայդեր ընդ Փարթներ Ինժենյոր-Քընսալթինգ ՍՊԸ» (Գերմանիայի Դաշնություն) և «ՍԱՖԵԺ» (Ֆրանսիայի Հանրապետություն)  ընկերություններին թույլատրել Գերմանիայի Դաշնության կողմից տրամադրված պետական գրանցման վկայականների և Ֆրանսիայի Հանրապետության կողմից տրամադրված որակավորման վկայագրերի հիման վրա (փաստաթղթերը կցվում են) Ծրագրի շրջանակներում իրականացնել ջրամատակարարման և ջրահեռացման համակարգերի մանրամասն նախագծման և շինարարության որակի տեխնիկական հսկողության  աշխատանքները:


       Նախագծի մշակման գործընթացում ներգրավված ինստիտուտները 
Ներկայացված որոշման նախագիծը մշակվել է ՀՀ էներգետիկ ենթակառուցվածքների և բնական պաշարների նախարարության ջրային տնտեսության պետական կոմիտեի աշխատակազմի կողմից:
         Կարգավորման նպատակը և ակնկալվող արդյունքը


Իրավական ակտի ընդունման արդյունքում «ՋԻԹԵՔ ՔՆՍԱԼԹ ԳՄԲՀ» (Գերմանիայի Դաշնություն), «ԷՍԱՐՓԻ Շնայդեր ընդ Փարթներ Ինժենյոր-Քընսալթինգ ՍՊԸ» (Գերմանիայի Դաշնություն) և «ՍԱՖԵԺ» (Ֆրանսիայի Հանրապետություն)   ընկերությունները ձեռք կբերեն Ծրագրի շրջանակներում «քաղաքաշինական փաստաթղթերի մշակում  (բացառությամբ փորձաքննության)՝ հիդրոտեխնիկական»  և «շինարարության որակի տեխնիկական հսկողություն՝ հիդրոտեխնիկական» գործունեության տեսակներով զբաղվելու իրավունք, ինչը հնարավորություն կտա հիշյալ ընկերություններին քաղաքաշինական օրենսդրության պահանջներին համապատասխան իրականացնել քաղաքաշինական փաստաթղթերի մշակում և շինարարության որակի տեխնիկական հսկողություն՝ ապահովելով Պայմանագրերով նախատեսված Խորհրդատվական ծառայությունների պատշաճ իրականացումը:
ՀՀ էներգետիկ ենթակառուցվածքների և բնական պաշարների նախարարության ջրային տնտեսության պետական կոմիտե                                     
